Коми Республикаса Юралысь кутас планысь ӧтдор видзӧдны соцобъектъяс, кутшӧмъясӧс стрӧитӧны республиканскӧй сьӧмкуд тшӧт весьтӧ

Вячеслав Гайзер тшӧктіс аслас вежысьяслы, кодъяс кывкутӧны социальнӧй объектъяс стрӧитӧмысь, стӧчмӧдны, лӧсялӧны-ӧ найӧ уджӧ пыртӧм вылӧ корӧмъяслы. Татшӧм задание республикаса Юралысь сетіс сы бӧрын, кор планысь ӧтдор ветліс видзӧдлыны Сыктывкарса Вӧр завод районын стрӧитчысь спорт комплекс, кӧні планируйтӧны восьтны Воча вермасян шӧрин.

«Ме висьтавлі нин, мый водзӧ кута нуӧдны «планысь ӧтдор рейдъяс». Татшӧмсяма визитъясӧн тӧдмасисны нин «Серегов» санаторий, «Кӧджпом-Чит» оланін комплекс стрӧитысьяс. И кӧсъя висьтавны, мый татшӧмсяма визитъясыс лӧсялӧны 100 прӧчент вылӧ, воссьӧ став тырмытӧмторйыс, казявсьӧ ньӧжмыда уджалӧм. Син водзын тыдовтчӧ ставыс, мый тупкыссьӧ-дзебсьӧ планӧвӧй ветлігъясӧ. Зэв жаль, мый эмӧсь йӧз, кодъяс кӧсйӧны стрӧитны «потёмкинскӧй сиктъяс», сы вӧсна лоӧ примитны татшӧм мераяс. Татшӧм мероприятиеяслӧн медшӧр могыс — стрӧитчан тшупӧд вылын видзӧдлыны, ёна-ӧ объектыс лӧсялӧ сійӧс уджӧ пыртӧм вылӧ став урчитӧм корӧмлы. И, кор колӧ, кад виччысьтӧг пыртны проектӧ вежсьӧмъяссӧ», - гӧгӧрвоӧдіс решениесӧ республикаса Юралысь.

Сідзжӧ Вячеслав Гайзер пасйис, мый татшӧмсяма визитъяс вылӧ помканас лоасны «Главконтроль» проектлӧн материалъясыс: «Проектыс асьсӧ петкӧдліс нин, юӧрсӧ, кутшӧмӧс чукӧртӧны сылӧн специалистъясыс, абу кодлӧнкӧ ас видзӧдлас, а колана да стӧч фактъяс. Сэк жӧ ме вӧзъя пырӧдчыны тайӧ уджас и республикаса олысьясӧс. Кодкӧ кӧ лыддьӧ либӧ аддзӧ, мый социальнӧй объектъяссӧ стрӧитӧны торкалӧмӧн — кора отсавны миянлы да ас кадӧ ӧлӧдны татшӧмторсьыс. Республиканскӧй сьӧмкудйысь сьӧм шогмытӧма видзны миянлы оз лӧсяв», - пасйис Вячеслав Гайзер.
